
     Ma el so palazo giera un gran torion

Pien de tanti soldai da far stupir

E sto póvaro Re giera in preson.



     E quel Re quando el xe vegnuo a morir,

La Corte i e so vasali el gà ciamà,

E el ga dito cusì: - « Steme a sentir:



     Ai omini tolèghe el pan, la cà,

La vita, la mugèr, quel che ve par,

Ma no tòleghe mai la libertà!



     La libertà nesun l'ha da tocar

Perchè l'è don de Dio. Xe la natura

Che ai osèi ghe fa l'ale per svolar



     E chi la tol agli altri, se procura

Le più tremende pene de l'inferno...»

Bepi, xe el vento! No gavèr paura —



     O mare santa mia, sempre in eterno

Ricordarò i to basi e le parole

Ch'el to cor me diseva in quel inverno!



     Varda! Mi son quel Re de le to fole,

Solo, in preson, che pianzo derelito;

No vedarò mai più libero el sole!



     Basta, quel che fa Dio, lo fa pulito,

Ma intanto incaenà, povero Bepi,

Gnanca te pol magnar con apetito...



     Voria vederghe el Cardinal Tripepi!

